
NAꞌAQTAXANAXAC MAYE ỸAꞌAXAT DA 

LATAXAC ANA NERE 

 

SOUA HUAꞌAꞌU VIꞌIYE MAYE HUETOIGUILO DA SO 

QARQUEROXONECPI SA ISHET DA IVIRAꞌA DA 

ỸILYIÑE NAUA LCOUENNATAXACO QALTAQ DA 

LAỸAJNATAXANAXAC CHAꞌAYE QALOTA SOMAYEPI 

DA SAQ IVIREUAꞌA ACA YOꞌOQCHIGUI 

PAXAGUENAXAQUI. 

QALTAQ DA LỸA LATAXAC DA SAQ 

QANALOQTENHUO, HUAÑA DA NA SHIỸAXAUAPI 

ISHET DA DEQAT DA LATAXAC. 

NAGUI QOMIꞌ DALAXAICPI SAUOQTAIQUE DA 

SACHAXANAQ DA QARAUATTONAXANAXAC 

CHAꞌAYE MASHE IME QOꞌOLLAXA DA 

QAILAXACHIGUI DA LAUATTONAXANXAC SO 

HUAꞌAU QARHUOꞌ. 

QAQ QOMIꞌ ÑANAGAQ DA SERAXAÑE DA QAL-

LOXOC, ỸAQTOꞌ SAꞌAÑAQCHETAQ NA ÑAQPIOLEC 

QALTAQ NA NSOXOPPI MAYE ỸAỸATEN DA 

DEMALLIGUILO NAUA QARAꞌAQTAQA. 

ANAꞌANA NEROLE, NAM NETALEC MAICHE 

QARCOUENNATAXAC, NACHE SAUOQTAIQUE DA 

TAỸAUGA ꞌENAUAC NA SHIỸAXAUAPI MAYE 

ỸAỸATEN DA ITAXAỸAXAꞌN QALTAQ ỸILYIÑE NAUA 

QARAꞌAQTAQA. 

CHAꞌAYE NAGUI NAUA SONAQTAIGUILO 

NAꞌAXAꞌTE MASHE ỸAGUEC NA ÑAQPIOLEC 

QALTAQ NA NSOXOPPI NQUICTAꞌA DA 

ỸEQATAQCHET DA LATAXAC.  

QALAXAYE ꞌERA DA IUEN DA SOꞌOTAQ, 

SEMEJNAꞌQ SOUA MASHE ỸAPACRAUEC 

NAꞌAXAꞌTE, NAUA SONAQTAIGUILO QALTAQ NAUA 

NATRAUO, IUEN DA SAꞌAXATAXAUEC DA NAIGUI 

DA QARALAMAXAT QARATAXAC CHAꞌAYE MASHE 

IME QOꞌOLLAXA DA QOMIꞌ QOỸAAREMA. 

SO QUIYOC QATAQ ASO ÑI’IMSHE. 

HUOꞌO SO NAꞌAQ ỸATAQTA ꞌONAXAIC, HUETOIGUI 

DA ANA ꞌEPAQ DASOVI, NA HUETALEC ANA 

’ALHUA ỸATAQTA MACHIGUIÑE ỸALECTEUO NA 

MAỸOPI ỸAATAC DA NAꞌACHEC ỸATAQTA QAICA 

CA ISHET DA ITOQTEGUIÑE. 

DA NVIꞌ YE NAꞌAQ NACHE ỸATAQTA 

DAỸACTAGUIPI;  YE NTE’ETOU NACHE NỸIN ASO 

QOCHIÑI, NATAQA’EN ASO TE’ QALTAQ HUOỸEM.  

QAQ SO HUOỸEM DA NỸIN QACHE ILOꞌOGUET NA 

QUENAQUIAXAIC. 

 

 

 

NA

CH

E 

SO 

QU

IY

OC 

ILA

ꞌA DA NA MAYEPI ỸATAQTA QAICA CA L-LOXOC 

NACHE JEC DA ÑAQ NAPALALEC  ANA ꞌALHUA, DA 

ILAIQUE ALOQ. QAQ SO MASHE HUOTAIQUE  

YOꞌOQOJLEC  ANA ꞌALHUA NACHE SOMAYE 

QUETEGUEꞌ SO NQAꞌAIC NTAXAATAÑE QALTA 

ỸAMATTEGUIÑE NACHE HUOꞌO DA HUAÑA DA 

DESOQO.  

 

 

 

 

 

 

 

QAQ SO QAỸAꞌAXAỸAPEGA NACHE 

NTOCHIGUIÑOU QAICA CA ISHET DA DAỸACTAC,  

SA LCOSHEꞌEGUE NACHE SO MAỸOPI TAỸA SO 

MAYE, LCOPAꞌAGUE NACHE SO QUIYOC TAỸOT 

ASO ꞌEPAQ MAYE LEꞌENAXAT DA MAPIC. QAQ 

QOꞌOLLAXA DA MASHE QAỸATAꞌAGUE NACHE NA 

MAỸOPI ỸAꞌALAQTALEC SO QUIYOC QAQ NA LAỸI 

SHIGUIỸACPI QAICA CA ISHET DA PAꞌAUEC 

CHAꞌAYE MASHE QAỸAỸATEN DA NETAIYE’E 

SOMAYE.  

QAQ QO’OLLAXA DA QAILAꞌA NACHE ÑAQ 

NETOꞌOT ASO MAPIC, NACHE SO MAỸOPI QALTAQ 

SOM LAỸIPI ỸATAQTA ỸEꞌELAXAꞌT, CHAꞌAYE 

QAỸAỸATEN DA CHAQAIC SOMAYE; SO MASHE 

QAỸOQTEEC DA QANLOTAꞌAIꞌ SOMAYE NACHE 

QAỸAUAATEGUET ASO ÑIꞌIMSHE, CHEGOQTOIGUI 

ASO LAPA SO AVIAQ NACHE ỸAꞌALAXAꞌT 

SOMAYEPI ꞌEETAꞌ:  

-¡¡¡MAXATCHAXA TEN YE QATTANGUI NA ꞌEC!!! 

NACHE ASO ÑIꞌIMSHE NNATTEGUELAꞌT ꞌEETAꞌ: 

-¿CHAXANTAꞌANCOꞌ NAMAYEPI DA AỸEM 

NTELAQTETECOT CAM NTANGUI NA ỸEC? 

 

QAQ QOꞌOLLAXA MASHE NNOXOSHEGUEM ASO 

NALAꞌ NACHE SO MAỸOPI LTAXA NQUIGUEUAꞌA 

ASO ÑIꞌIMSHE DA ꞌENAPEGA: 

-QOCAꞌAI TAXA NA QONTAÑA, TEN ÑE 

QATTANGUI NA ꞌEC! 

ÑIꞌIMSHE:- ¿TÁꞌAINEC TAXA DA SHECAꞌAI NA 

SOOTAÑA YE MAICHE ICONNEC? 

QAQ SO QUIYOC ÑAQ PEꞌETAIꞌ, IUATTAꞌA DA 

HUO’O CA NQAJÑE. QOꞌOLLAXA ỸOQTA MASHE 

QAỸATAꞌAGUE ASO NALAꞌ NACHE ASO ÑIꞌIMSHE 

QUETOꞌOT DA LLIQUIAXAC QAQ SO MAỸOPI 

ỸAꞌAALATEGUEC ASOMAYE DA SAQ ÑEꞌE, 

PAꞌATEEC NACHE QANAYECAꞌAI ASO ÑIꞌIMSHE. 

HUAÑA NACHE ÑISHEGUEM SO QUIYOC, CHAꞌAYE 

ILAꞌA DA JEC SOMAYEPI. 

 QAQ QOꞌOLLAXA ꞌIYETAI’ SO LQAUAXAC SOMAYE 

NACHE ILAꞌAGUET ASO ÑIꞌIMSHE, NACHE 

ỸEꞌELAQ, IPAꞌAXAATAUO SO LA’AQTAC ꞌEETAꞌ:   

-ÑA’ACHECOLAAC NA NTEꞌETA. 

QAQ ASO ÑIꞌIMSHE QUETOꞌOT DA LQUEUOXOC 

QAICA CA HUOTAIQUE. QAQ SO QUIYOC 

QATTANGUI NA LLEC ASOMAYE, QAQ QOꞌOLLAXA 

MASHE SA QAỸAPEQUE NACHE ASO ÑIꞌIMSHE 

NAMATASHEGUEM NACHE ILAꞌAGUET SO QUIYOC 

NACHE ỸOQTA QAICA CA LAꞌAÑAXAC QALTAQ 

NAQUITAXAC, QAQ ỸOꞌOTOꞌ SO LAꞌAQTAC ꞌEETAꞌ: 

-SHACOM DAM SATAUEC, MAICHE SAQ 

ÑAꞌAXAỸAXAN QUIYE SO AỸEM QOỸEETEGA DA 

HUO’O CA QATTANGUI NA ỸEC. 

NACHE SO QUIYOC PARENAXANGUET ASOMAYE, 

ỸATAQTA NSOQTELA’T QALAXAYE SA ISHET DA 

ỸALAUAT. 

QAQ ASO ÑIꞌIMSHE ꞌENAPEGOꞌ SO QUIYOC 

ꞌEETAꞌ: 

 

 

-ꞌONAXAIC DA QAICA CA AỸEM ꞌAUOꞌOTEC, AỸEM 

ꞌACHOXOREN! 

NACHE SO QUIYOC ILAꞌA DA ỸAGUEC DA 

ꞌONAXAIC DA LMEJNAXANAXAC, DA 

LASHIGUIỸAXAC QALTAQ DA LQUEUOXOC NACHE 

ꞌEETAꞌ: 

-SAISHET DA AỸEM ꞌAÑIꞌIỸA CHA’AYE QAICA CA 

ꞌAM SOꞌOTEC. 

HUAÑA SO QUIYOC NACHE NAUECAPEGUEꞌ 

ASOMAYE, QAỸATA’AGUE NACHE NATENAIGUI SO 

LAỸIPI QUIYOC, NACHE QANLOCTAPIGUI DA 

HUOTAIQUE DA QANALLEC QALAXAYE SOMAYE 

IUEJLEC ASO ÑIꞌIMSHE NACHE DELOCTEGUE’ SO  

LAỸIPI.  

QAQ SO HUO’O SO LAỸAMQAꞌ NACHE DATAREEC, 

QAICALEGUETE QALAXAYE QAICHIỸAPEGUETO. 

 

ÑACHE HUOꞌO SO NAꞌAQ SO MAỸOPI 

ỸAUATTOOTAC DA ASO ÑIꞌIMSHE NCHIYE DA 

HUOTAIQUE NVIꞌ YE NA’AQ NACHE JEC NDOTEEC, 

CHOCHAQ QAIQATTAC DA MASHE HUOTAIQUE 

YOꞌOQOJLEC ANA ꞌALHUA. 

 

HUOꞌO SO HUAÑA DA NACTAÑI SO AUOT LLALEC 

NACHE QOPITTEEC ASOMAYE. DA JEC SO MAỸOPI 

TAỸA YE LQUIAꞌAQA’ QALTAQ LQUEUOQOꞌ 

ASOMAYE NACHE SAQ HUETAꞌA. 

 

HUAÑA NACHE NNATEGAꞌT SO MAỸOPI ꞌEETAꞌ: 

-¿CHAQ TÁ’ANCOꞌ ACAMAYE DA SAQ HUETAꞌA 

NAXA YE MAICHE LQUEUOQOꞌ… QAIGOꞌ HUOꞌO CA 

HUAIGUI?  

NACHE DENATAXAN ASO TEꞌ INAT SO 

PICHAQCHEC, ꞌEETAꞌ: 

-PICHAQCHEC, ¿CA LAGUI QOꞌOLLAXA DA 

PAꞌATEEC DA ꞌALOTAꞌA ASO ÑIꞌIMSHE? 

NACHE SO PICHAQCHEC ỸASAT: 

-SO PAꞌATEEC DA SELOTAꞌA ASOMAYE, HUAÑA 

ꞌIYI CHAꞌATA AVIAQ, MASHE NAPACALEC YE 

MAICHE LQUIAꞌAQAꞌ.                                                                                                                                                              

NACHE ỸOQTA ỸEꞌELAXAꞌT SOMAYEPI CHAꞌAYE 

MASHE CHAꞌAGUE DA SAQ QAILAꞌA ASOMAYE. 

 

QALAXAYE ASO ÑIꞌIMSHE IVIREUO DA MASHE 

QAỸATAꞌAGUE YE PE, IUATTA’A DA NVIꞌ YE 

NMATAXAQUI SO MAỸOPI, CHAꞌAYE ỸAUOTAIQUE 

DA SAQ QAILAꞌA. DA ÑAQ NAPALTALEC ANA 

ꞌALHUA NACHE QOPITTEEC DA JEC, QAQ DA 

QAỸATAꞌAGUE ASO NALAꞌ NACHE NAUANEꞌ SO 

QUIYOC, QAQ SO QUIYOC QATTEGUELECO’ NAXA 

DA SA NACHAXAN ASOMAYE. 

 

QAQ SO LỸA NA’AQ DETAXAỸAPEGA’T SO MAỸOPI 

DA QANMITAIQUE ASO ÑI’IMSHE, DA CHAQ 

NEGUEꞌT CA NASATTA DA DEMITAXAN. NACHE 

JEC ASO TE’ DA ICOYEGUENGUI SO LAỸIPI. QAQ 

HUA’AUÑE QO’OLLAXA DA ỸASAT SO 

PICHAQCHEC, JEC TAQA’EN SO SO’OLOLOC; 

ỸALECTEUO SO CHELAALA QALTAQ SO VIIYEN. 

 

HUAÑA NACHE ÑI ’OONOLEC SOMAYEPI, QAINAT 

ASO TE’ DA CHAQ CA QOỸIITEC DA MASHE  

QAỸANATA QALQO’ QAILA’A ASO ÑI’IMSHE, 

NACHE ASO TE’  ’EETA’: 

 

-QOMYE DA HUO’O CA MASHE ỸANATA DA 

QOÑIITA NACHE DALAXANEC, ỸO’ON CA MAICHE 

LO’ONEC. 

 

NACHE ỸASAT SO MAYEPI: 

-ỸAQ, AJAAA’!!! 

HUAÑA NACHE JEC SO MAYEPI QO’OLLAXA. SO 

MASHE NAYEETA’A SO NA’AQ LAIÑE NACHE 

NOꞌONAXATTCHEGUEN SO VIIYEN. 

-VIIIYEN… VIIIYEN… VIIIYEN…  

QAQ SO QA’AỸAXAỸAPEGA SOMAYE NACHE JEC 

SO LAỸIPI DA QANQO’ONA; HUA’AUTEUO SO 

PICHAQCHEC DA IVIREUO, JEEC QALTA ASO 

SO’OLOLOC NACHE PA’ATRIC DA IVIRDEUO SOUA 

CHELALA QALTA TE’. 

QAQ SO HUAÑA DA QAILALEC ASO ÑI’IMSHE, 

HUAÑA SO LAPEL LOIGUE MAYE NANGUI NA 

LAIÑE SO AVIAQ. QAILOTAUGA DA ’OONOLOU 

QAỸATA’AGUE NACHE NASHELTEUO SO QUIYOC, 

NACHE SOM DEMITAXAATACPI ỸOQTA ỸAGUEC 

DA ỸA’AALAC DA ASO ÑI’IMSHE ISHETO’ DA 

NNAICTEGUE’ SO QUIYOC. QAQ QO’OLLAXA 

MASHE PA’ATIC NACHE ỸI’IGUELAXAUO SO 

MAYEPI CHA’AYE MASHE QAILA’A DA QAICA CA 

MACHAQCA ASO MAYE. 

QAQ SO LỸA NA’AQ NACHE QANAUAATA’AGUET 

ASOMAYE CHA’AYE ỸI’IGUELAXAUO SO ÑAQ 

YO’OQOJLEC ANA ’ALHUA NACHE QAINAT, 

DENATAXAN ASO TE’: 

-¿TAꞌANCOꞌ DA ISHET DA ꞌANNAICTEGUEꞌ 

SOMAYE?, CHAꞌAYE MASHE CHAꞌAGUE DA SAQ 

ꞌAM SELAQAꞌA YE QOUETAꞌA NAXA. 

NACHE ỸOQTA ỸEꞌELAQ ASO ÑIꞌIMSHE, QALTAQ 

ỸOXOSAꞌA DA LASHIGUIỸAXAC, IPIꞌITAXATEGA 

DA SAISHET DA QANANOMA NAꞌAXAỸAXATAÑOM, 

QAỸATA’AGUE NACHE ỸASAT ꞌEETAꞌ: 

ÑIꞌIMSHE:- SAQ SEPETAꞌA DA SEVIREGUET… 

MAỸOPI:- QALAXAYE TA’ANCOꞌ? 

ÑIꞌIMSHE:- QANTOVIÑIITA’AC SO AỸEM 

QOÑIITEGA DA HUO’O CA QATTANGUI NA ỸEC? 

MAỸOPI:- AJA’ ÑETOHUENAQTA’AC! 

ÑI’IMSHE:- HUAIYE’E NACHE ÑAUANE’ SO MAYE, 

HUA’AC DA SATAUEC QALAXAYE AỸEM ’EETEGA 

DA SAQ SHI’IỸA. 

-MAỸOPI:- NACHE HUAÑA QO’OLLAXA DA 

’ANAUATTONE’? 

ÑI’IMSHE:- ’AJA’, NACHE HUAIYE’E… AỸEM 

LAUELTEGO’ SO MAYE, ’EETEGA ỸAGUEC DA 

’ONAXAIC DA IMEENAXANAXAC QALTAQ DA 

IQUEUOXOC. HUAÑA NACHE AỸEM ỸAUEC, QAQ 

AỸEM SECA’ATEGUE. 

-MAỸOPI:- ỸAAAQ, ’AJA’ ỸATAQTA ỸAGUEC DA 

’AM SA’ALAQTEGUEC! 

ÑACHE HUAÑA DA ASO ÑI’IMSHE TAQAꞌEN 

ỸAUOTA’AGUET SO QUIYOC, CHA’AYE 

QANQOPAXATTALEC YE NA’AQ QATAQ QAICA CA 

IUEETAIQUE CHA’AYE ’IPIAXAIC SOMAYE. 

QAQ SO QUIYOC NCHIYE YE NA’AQ DA 

NAUAATAGUE’ ASO ÑI’IMSHE CHA’AYE MAICHE 

NAUONAXAUA, DA ILA’AGUET NACHE 

QATA’AGUET, IQAPALGUI NA LASOT IME NACHE 

ỸOQTA NACHISHEGUEM QALTAQ ICONNAXAÑE, 

NACHE SO MAYE ỸATAQTA NTOOTAPIGUI’. 

QALAXAYE HUOꞌO SO NAꞌAQ NACHE ASO 

ÑIꞌIMSHE ỸOꞌOT SO LAꞌAQTAC ꞌEETAꞌ: 

 

-NAGUI NACHE PAꞌATEEC DA ꞌAM ÑAUANEꞌ, ꞌAM 

SANOT DA ÑAꞌACHEC DA AỸEM ꞌANNAICTEGUEꞌ 

SEꞌESOUA NAꞌAXAꞌTE… QALAXAYE CA NAꞌAQ DA 

AỸEM ꞌALAꞌA NACHE ’ONAXAIC DA AỸEM ꞌAỸA.  

 

NACHE SO QUIYOC NAꞌAXAỸAXATAÑOM, ỸATAQTA 

ITOQCHIGUIÑE, PAꞌATEEC NACHE ỸOꞌOT SO 

LAꞌAQTAC ꞌEETAꞌ: 

-NAGUI DA QOJEC NACHE ꞌONAXAIC DA SAISHET 

DA AỸEM ꞌACOUAꞌAI… CHAꞌAYE SO NAꞌAQ SO ꞌAM 

SELAꞌA NACHE QAICA CA ꞌAM SOꞌOTEC. 

QAQ QOꞌOLLAXA MASHE IME DA DEMALTEGAꞌT, 

NACHE NQAPALAꞌT, QAMPOTTIGUIÑE  ASO 

ÑIꞌIMSHE, IME NACHE JEC. QAQ SO QUIYOC 

NACHATCHIGUIÑE, ILOTEGUE ASOMAYE.   

NA NQATAXACPI TAỸAꞌA CA  

PAXAGUENATAXANAXAIC HUOꞌOTAQ ACA 

PAXAGUENATAXANAXAI 

 

ANAꞌANA NERE ISHET DA QAỸOꞌONATAXANA DA 

HUAIGUI ACA PAXAGUENAXAQUI. NACHE CA 

PAXAGUENATAXANAXAIC ISHET DA 

DENATAXANGUI CA LAPAXAGUENATACPI  ꞌEETAꞌ: 

1)-¿NEGUEꞌT   SEꞌESOPI MAYE ỸALECTAUA’A 

SEꞌESO NAꞌAQTAXANAXAC? 

2)-¿NEGUEꞌT CA ỸOQTA  ꞌANMETEN SEꞌESOPI 

SHIGUIỸACPI MAYE ỸALECTAUAꞌA SEꞌESO 

NAꞌAQTAXANAXAC? 

3)-¿NEGUEꞌT CA QAUAUATTOÑI SEꞌESOPI 

SHIGUIỸACPI? 

4)-ꞌAVI’INAXAAÑI ÑI ꞌOONOLEC SOMAYEPI. 

5)-¿NEGUE’T CA ISHET DA QAỸACHEGOXOTAIGUI 

DA NAPAXAGUENATAXANAXAC? 

 

ÑETONAQTEGUEC DA LTAUNAXANAXAC SO 

PAXAGUENATAXANAXAIC MAYE LEꞌENAXAT DA 

JOSÉ OYANGUREN, NETOQQUI, MAYE LMA’ YE 

JUAN JOSÉ CASTELLI CHACO. 

DA QOMIꞌ ỸACHAXANALO DEꞌERA LLEC DA 

PAXAGUENAXAC QAQ  QOMIꞌ LTAꞌARAIC RA 

SANQAIGUI DEꞌERA ỸACHAXAN MAYE NOꞌON 

LATAXAC. 

